
Marglistafólk og størri enn sjálvt lívið. Dennis Ager­

blad býr í eini spennandi 50-fermetra íbúð í bohema­

býlingi á Vesturbrúgv við sjeikinum Daniel.

Dennis vaks upp í Vestmanna við mammu síni og 

hevur síðan barndómin elskað at framført og leikt í 

mongum búnum. 

   Dennis er útbúgvin tekstilsniðgevi á sniðskúlanum 

í Keypmannahavn og hevur í seinastuni sýnt sínar 

búnar fram á „Bryggjuni“ í Keypmannahavn og á 

„Trapholt“ – eitt listasavn við nýmótans list í Kolding. 

Framsýningin er nú flutt til Brüssel. 

   Dennis er marglistafólk og nýtir sína tíð til at mála, 

leika og gera eina rúgvu av tónleiki, tá ið hann ikki 

situr og sigur sína hugsan í queer-nevndini hjá flokk­

inum „Enhedslisten“. 

   Í Danmark er Dennis allarhelst mest kendur fyri 

sínar framførslur, sum leikari í homosambýlinum og 

framførslubólkinum Dunst, ið fer á pallin allastaðni í 

klubbum og leikhúsum í Keypmannahavn. Hugskotið 

til bólkin kom, tá nakrir vinir í 2001 settu vinafelagið 

Dunst á stovn. Fyri at vinna sær pening til húsaleigu 

hjá felagnum skipaði felagið fyri ballum við nógvum 

v i ð  m o n g u  a n d l i t u n u m

Vinurin DJ „Minimal Martin“ er maðurin handan 
„úr rúmdini“-íblástu vegglistina, sum ræður í stovuni. 
UFO’ir leypa á gongustjørnu jørð, og bardagin 
røkkur hæddini í einum samanbresti gron í gron við 
stríðsvognum í litríkum spreingingum. Stríputa „Alien“-
pútan er keypt í savnshandlinum hjá Louisiana.

Dennis í bláum hatti úr Berlin, makliga lenaður aftur í gráu 
ullsofu síni við pútum úr Hay. Á vegginum hongur eitt oyði
markarteppi, ið er broderað eftir gomlum indiskum siðum.

Í vindeyganum við sýni út til gøtuna stendur ein hálvliðug 
bringumynd – ein sjálvsmynd. Yvir borðinum er ein blá lampa 
í retrostíli úr einum lítlum serhandli á Vesterbrogade.

Í heiminum hjá Dennisi Agerblad

Eftir Tatjanu Schantz Johnsson. Stílað hevur: Tatjana Schantz Johnsson Myndir: Anders Wickstrøm

Maðurin

Hvør er tín  
lívlangi kærleiki?
Mín stóri kærleiki eitur Daniel og er 

maður og sambúgvi mín. Vit hava tvær 

íbúðir saman á Vesturbrúgv.

Hvat er heitt  
og øsandi beint nú?
Hóast eg eri útbúgvin tekstilsniðgevi á 

Sniðskúla Danmarkar havi eg aldri verið 

áhugaður í, hvat var modernað beint nú. 

Hvat ger teg kaldan?
Tað tími eg ikki at hugsa um, men her eru 

nøkur dømi, ið gera meg heitan: Maður 

mín, góðir vinir, familja, ferðir og upp­

livingar.

Hvat savnar tú og hví?
Leikur við stuttligum yvirbrøgdum. Mær 

dámar ómetaliga væl patina á gomlum 

dukkum. Her er eisini rúm fyri nýggjum 

lutum, um teir eru heilt serstakir. Mær 

dámar eisini gamlar teknifilmar. Haraftur­

at stórsavna Daniel og eg tónleik, og vit 

keypa nýggjan tónleik hvørja viku. Annars 

savni eg mussar, smíl og heitar løtur. Tað 

er týdningarmikið at leggja dent á góðar 

upplivingar og minna onnur á tær, líkt: 

„áh, sum tað var stuttligt hina ferðina, tá 

vit vóru til konsert í London....“

Hvat angrar tú mest?
Angri altíð, at eg valdi vaniljuís í staðin 

fyri jarðberjaís. Vil alt og geri alt. Næstu 

ferð velji eg sjokulátu.

Hvat er títt størsta oyðsl?
Her og nú. Blái hattur mín er keyptur 

úr Berlin fyri 2700 krónur. Hatturin 

er sniðgivin av einum staðbundnum 

hattamakara og verður bert nýttur 

til sýningar og konsertir, hygg t.d. á: 

www.fionabennett.com.

Hevur tú onkra synduga gleði?
Tað má vera tá eg mussi mann mín, í 

hvussu so er millum summar føroyingar.

Hvør ella hvat  
hevur ávirkað stíl tín?
Tá eg í 15-ára aldri fyrstu ferð sá Grace 

Jones á einum húsa í einum plátuhandli 

í Tórshavn, broyttist mín heimur. Stardi at 

plátuhúsanum í fleiri minuttir og hugsaði 

– hatta er jú eg! Dámdi ikki tónleikin í 

fyrstu syftu, men hugsaði, at tað má eg 

læra meg at dáma og keypti plátuna!

Grace Jones fari eg aldri heilt at sleppa. 

Havi allar pláturnar hjá henni, plátur í full­

ari longd, smáplátur, bond, fløgur og ein 

dunga av plakatum, men beint nú liggur 

hon altso í einum skápi. 

Hvat elskar tú  
við tínum arbeiði? 
At eg ikki kann slíta meg leysan, og tá 

hugskotini koma bóltandi, deiligt!

Hvussu lýsir tú  
tína størstu lukku?
Fyri at uppliva eydnu, skalt tú onkuntíð 

uppliva óeydnu. Mínar lukkuligastu løtur 

eru, tá ein sýning gongur væl og ikki 

minst, tá eg hoyri orðini „eg elski teg“.

Hvørjum óttast tú mest fyri?
Tað versta, ið kann henda, er, at eg knapp­

liga bleiv málleysur ella misti mínar 

armar, men so var eg allarhelst bara farin 

at mála við fótunum....

Húsini hjá tær brenna.  
Hvat tekur tú við?
Havi faktiskt skrivað ein lepa, sum hongur 

á vegginum. Á honum stendur „HVIS DET 

BRÆNDER“.... So hugsi eg neyvan klárt, 

men aftan fyri á seðilinum stendur, at eg 

fyrst og fremst skal bjarga lívi! Harafturat 

átti eg at tikið myndabøkur og harðdiskar 

við mær, restin er tryggjað.

Hvørji eru tíni merkisorð?
Tosa bert gott um onnur.

Dennisi Agerblad
Nær at: 

Í stovuni hevur Dennis 
eina heimaupptøkustovu.

Køkurin er smalur og heilt hvítur – undantakið er tað 
blóðreyða sirkulsúmbolið í japanska flagginum, sum djarvliga 
er málað beinleiðis á gólvið.

Á køksborðinum stendur ein Dunaldur 
Dunnu-standmynd og heilsar 
millum prýðiligar klassiskar dósir við 
kryddaríum, tei og kaffi.

undirhaldi. Fólk elskaðu ætlanina, og tilsamans 

helt bólkurin 25 risastór ball við eini ørgrynnu av 

forvitnisligum tilburðum. Tað mest inniliga og 

tætta ballið varð hildið í einum tvídekkarabussi, 

sum drønaði runt í Keypmannahavn, og til ta 

størstu veitsluna komu heili 1000 gestir. Eisini 

hava fleiri framførslur verið uttan fyri mørk 

Danmarkar í ávikavist Spaniu, Fraklandi, Týsklandi, 

Svøríki, Niðurlondum og Onglandi. 

   Fólk flokkast fyri at uppliva ótrúligu orkuna hjá 

bólkinum og fyri at uppliva stuttligar, frekar fram­

førslur í „out of this world“-leikbúnum. Millum 

annað hevur Dunst framført á Ráðhúsplássinum í 

Keypmannahavn fyri 30.000 áskoðarum. Hetta var 

liður í „Danish Pride“-stevnuni 2008. Dunst hevur 

verið í donskum sjónvarpi fleiri ferðir og fingið 

nógva umtalu í fjølmiðlunum, t.d. hevur bólkurin 

verið størsta óvæntaða hendingin í einum tátti til 

felags 50-ára føðingardagin hjá fjølmiðlarisanum 

Peter Aalbæk og filmskaparanum Lars Von Trier. 

Her á klettunum kenna vit Dennis Agerblad 

úr duettini „maður:glotti“ við lættliga 

endurkenda, sermerkta, melodiska og 

elektroniska fólkatónleikinum.

Dennis er ein frískligur íblástur, sum 

vit hava tørv á í føroyska mentanar-

tjóðminninum, eitt marglistafólk og ein 

úrmælingur, ið pallsetir seg sjálvan á 

óvæntaðar hættir – aftur og aftur.

Um tú vilt fylgja við í álmanakkanum 

hjá Dennisi Agerblad, vitja: 

www.dennisagerblad.dk.

>

Í sovikamaranum eru veggirnir 
prýddir við Science Fiction-list hjá 
„DJ Minimal Martini“. Maskan hevur 
stuttliga 3D-ávirkan og er ein gáva frá 
systkinabarninum Rúnu Guttesen. Dennis 
kennir seg sjálvan aftur í maskuni. Hann 
hevur rópt og skríggjað so nógv, at hann 
skilir og veit, hvat livir handan eitt skríggj. 
Art Noveau-íblástu lampurnar í íbúðini 
geva eina heilt serstakan kontrast til 
ultramodernaðu vegglistina.

Í lítlu inngongdini stendur eitt 
dramatiskt málningasavn, ið er á veg 
til fernisering hjá Dennisi. Allar eru 
sjálvsmyndir í ymsum dularbúnum.

Í sovikamarinum, ið er fyri, er songin 
breidd við svørtum, eftirgjørdum 
skinni, men tað er savnið við 
klassiskum leikum, ið av álvara ræður í 
rúminum.


